
SURXONDARYO VILOYATI SHAROITIDA ANOR(Punica granatum L.) 
NAVLARINING HOSILDORLIGI HAMDA MEVASINING SIFAT 

KO‘RSATKICHLARI 
 

OCHILDIYEV JAHONGIR MENGDOBILOVICH 
Akademik Mahmud Mirzayev nomidagi bog‘dorchilik, uzumchilik va vinochilik 
ilmiy-tadqiqot instituti Surxondaryo ilmiy-tajriba stansiyasi direktorining ilmiy 

ishlar va innovatsiyalar bo‘yicha o‘rinbosari 
E-mail: bogdod92@gmail.com 

https://orcid.org/0009-0007-0273-1658 
 

Annotatsiya. Mazkur maqolada Surxondaryo viloyatining quruq subtropik iqlim sharoitida 2015-yilda 
4x3 m ekish sxemasida barpo etilgan anorzorda introduksiya qilingan hamda mahalliy anor 
navlarining 2020–2022-yillardagi hosildorlik ko‘rsatkichlari va meva sifati o‘rganilgan. Tadqiqot 
natijalariga ko‘ra, mahalliy nazorat «Qozoqi anor» naviga nisbatan tup boshiga olingan hosil hamda 
gektar hisobidagi mahsuldorlik bo‘yicha «Zubayda-667» (22,9 kg/tup; 190,8 s/ga), «Gyulashe» (22,8 
kg/tup; 190,2 s/ga) va «Kirmizi kabux» (22,0 kg/tup; 183,5 s/ga) navlarida eng yuqori natijalar qayd 
etildi. Meva sifat parametrlari tahlilida meva sharbati tarkibidagi eruvchan quruq moddalar miqdori 
(qanddorlik) bo‘yicha «Zubayda-667» navi 18,5 °Bx natija bilan eng yuqori ko‘rsatkichni namoyon 
qildi. 
Kalit so‘zlar: anor, nav, introduksiya, hosildorlik, tovar sifati, qanddorlik, refraktometr, Brix, Zubayda-
667, Gyulashe, Kirmizi kabux, Wonderful, Al-shirin, Qozoqi anor. 
 
Аннотация. В данной статье представлены результаты изучения урожайности и показателей 
качества плодов местных и интродуцированных сортов граната, высаженных в 2015 году по 
схеме 4x3 м в условиях Сурхандарьинской области за период 2020–2022 гг. По результатам 
исследований, по продуктивности одного куста и урожайности с единицы площади наивысшие 
показатели по сравнению с контрольным сортом «Казахский» получены у сортов «Зубайда-
667» (в среднем 22,9 кг/куст; 190,8 ц/га), «Гюлаше» (22,8 кг/куст; 190,2 ц/га) и «Кирмизи 
кабух» (22,0 кг/куст; 183,5 ц/га). По содержанию растворимых сухих веществ сок плодов сорта 
«Зубайда-667» превзошел контроль, составив 18,5 °Bx. 
Ключевые слова: гранат, сорт, интродукция, продуктивность, урожайность, биометрия, сухое 
вещество, рефрактометр, Brix, Зубайда-667, Гюлаше, Кирмизи кабух, Wonderful, Аль-ширин, 
Казахский. 
 
Abstract. This article presents the results of productivity dynamics and fruit quality evaluation of local 
and introduced pomegranate varieties planted in 2015 under a 4x3 m scheme in the conditions of 
Surkhandarya region during 2020–2022. According to research results, the highest yield performance 
per bush and per unit area compared to the control variety "Qozoqi anor" was achieved by "Zubayda-
667" (22.9 kg/bush; 190.8 c/ha), "Gyulashe" (22.8 kg/bush; 190.2 c/ha), and "Kirmizi kabux" (22.0 
kg/bush; 183.5 c/ha). In terms of total soluble solids, "Zubayda-667" demonstrated the highest 
concentration (18.5 °Bx). 
Keywords: pomegranate, variety, introduction, yield, fruit quality, soluble solids, refractometer, Brix, 
Zubayda-667, Gyulashe, Kirmizi kabux, Wonderful, Al-shirin, Qozoqi anor. 

 
KIRISH 
Dunyo bo‘yicha anor subtropik o‘simliklar orasida nufuzli o‘rin egallaydi. 

Anor yetishtirish bo‘yicha Eron, Hindiston, Xitoy, Turkiya va AQSh yetakchi 
o‘rinlarda turadi. Ushbu mamlakatlarda anor hosildorligini oshirish imkonini 

beruvchi intensiv yetishtirish texnologiyalarini ishlab chiqish, eksportbop, uzoq 
saqlanuvchan va yuqori sifatli yangi navlarni sinash hamda ishlab chiqarishga 
joriy etish dolzarb masalalardan hisoblanadi.  

O‘zbekiston Respublikasi Prezidentining 2023-yil 5-apreldagi PQ-113-son 
«2023-yilda qishloq xo‘jaligi mahsulotlari ishlab chiqarish, qayta ishlashni 
kengaytirish va qo‘llab-quvvatlashning qo‘shimcha chora-tadbirlari to‘g‘risida»gi 
hamda Vazirlar Mahkamasining 2022-yil 10-maydagi 245-son «2022–2026-
yillarda Surxondaryo viloyati hududlarini kompleks ijtimoiy-iqtisodiy 
rivojlantirish va aholi turmush darajasini yanada yaxshilashga doir qo‘shimcha 
chora-tadbirlar to‘g‘risida»gi qarorlarida belgilangan vazifalarni amalga 
oshirishda meva yetishtirish hajmini oshirish muhim ahamiyat kasb etadi.  

Anorning introduksiya qilingan va yangi navlarining muayyan hudud 
tuproq-iqlim sharoitiga mosligi ularning o‘sib rivojlanishi, mo‘l va sifatli hosil 
berishi bilan uzviy bog‘liqdir. Sh.S.Mamerzayev, K.I.Baymetov kabi olimlarning 
ta’kidlashicha, anor navlarining genetik hosildorlik potensiali faqat ularning 
biologik talablari hudud iqlimiga to‘liq mos kelgandagina namoyon bo‘ladi. Shu 
bois Surxondaryo viloyatining tuproq-iqlimi sharoitida istiqbolli anor navlarining 
mahsuldorligi va meva sifatini o‘rganish maqsadga muvofiqdir.  

 
TADQIQOT OBYEKTI VA USLUBLARI 
Tadqiqot obyekti sifatida anorning istiqbolli introduksiya qilingan hamda 

mahalliy Kirmizi kabux, Wonderful, Al-shirin, Zubayda-667, Gyulashe va 
nazorat sifatida Qozoqi anor navlari o‘rganildi. Tajribalar 2015-yilda 4x3 m ekish 
sxemasida barpo etilgan anorzorda olib borildi.  

Dala tajribalari, fenologik kuzatuvlar va biometrik hisoblar X.Ch.Bo‘riyev va 
boshqalarning «Mevali va rezavor-mevali o‘simliklar bilan tajribalar o‘tkazishda 
hisoblar va fenologik kuzatuvlar metodikasi» (2014) hamda B.A.Dospexov 
metodikasi asosida olib borildi.  

Mevaning sifat va tovar ko‘rsatkichlari bo‘yicha quyidagi parametrlar 
aniqlandi:  

 h — meva balandligi (bo‘yi), sm;  
 d1 — mevaning ko‘ndalang kesimi diametri, sm;  
 d2 — mevaning bo‘ylama kesimi diametri, sm;  
 m — bir mevaning o‘rtacha og‘irligi, g;  
 Bx — meva sharbatining umumiy qanddorligi (suvda eruvchan quruq 

moddalar miqdori), % / Brix (dala refraktometri yordamida).  
 
TADQIQOT NATIJALARI VA ULARNING TAHLILI 
Surxondaryo viloyatining Denov tumani sharoitida olib borilgan uch yillik 

(2020–2022 yy.) ilmiy izlanishlar o‘rganilgan anor navlarining mahsuldorlik 
ko‘rsatkichlari navning biologik xususiyatlariga ko‘ra sezilarli ravishda 
farqlanishini ko‘rsatdi. 

1-jadval ma’lumotlari tahlili shuni ko‘rsatadiki, tadqiqot yillarida barcha 
navlar bo‘yicha hosil to‘plash va meva shakllantirish jarayoni barqaror kechgan. 

1-jadval 
Surxondaryo viloyati sharoitida anor navlarining hosildorligi 

 (2015-yilda ekilgan, 4x3 m sxemada) 

Navlar Bir tupning o‘rtacha hosili, kg Maydon birligidagi hosildorlik, 
s/ga 

2020 2021 2022 O‘rtacha 2020 2021 2022 O‘rtacha 
Qozoqi anor – 

nazorat 17,5 16,5 17,0 17,0 145,8 137,4 142,0 141,7 

Kirmizi kabux 22,2 21,9 22,0 22,0 184,9 182,4 183,3 183,5 
Wonderful 16,5 16,0 16,9 16,5 137,4 133,3 140,8 137,2 

Al-shirin 16,8 16,5 17,0 16,8 139,9 137,4 142,0 139,8 
Zubayda-667 23,0 22,2 23,5 22,9 191,6 184,9 195,8 190,8 

Gyulashe 23,0 22,5 23,0 22,8 191,6 187,4 191,6 190,2 
EKF05 0,4 0,4 0,3 - 1,9 0,9 1,3 - 
Sx, % 0,6 0,8 0,4 - 0,4 0,2 0,3 - 
 

Olingan ko‘rsatkichlar bo‘yicha navlar aniq 2 ta asosiy guruhga ajraldi: 
Yuqori mahsuldor navlar guruhi: Ushbu guruhga Zubayda-667, Gyulashe va 

Kirmizi kabux navlari kirdi. Bir tupning o‘rtacha hosili bo‘yicha eng yuqori 
ko‘rsatkich Zubayda-667 navida qayd etilib, yillar bo‘yicha 22,2–23,5 kg (3 yillik 
o‘rtacha 22,9 kg/tup)ni tashkil etdi. Ushbu navda meva tugishining yuqori 
intensivligi va gullarning to‘liq changlanishi hisobiga maydon birligidagi 
hosildorlik 184,9–195,8 s/ga oralig‘ida bo‘lib, o‘rtacha 190,8 s/ga ga yetdi. Bu 
ko‘rsatkich nazorat «Qozoqi anor» naviga nisbatan tup hisobida 5,9 kg ga, gektar 
hisobida esa 49,1 sentnerga (yoki 34,6% ga) yuqori bo‘ldi. Gyulashe navida ham 
bir tupdan olingan o‘rtacha mahsuldorlik 22,8 kg/tupni, gektar hisobidagi yalpi 
hosildorlik esa 190,2 s/ga ni tashkil etib, nazorat variantidan 48,5 s/ga (34,2% 
ga) ustunlik qildi. Kirmizi kabux navida esa ushbu ko‘rsatkichlar mos ravishda 
22,0 kg/tup va 183,5 s/ga ga teng bo‘lib, nazoratga nisbatan qo‘shimcha 41,8 s/ga 
hosil olindi. Mazkur navlarning yuqori mahsuldorligi ularning Surxondaryo 
viloyatining issiq iqlimiga yuqori moslashuvchanligi, generativ organlarning 
kuchli rivojlanishi va qurg‘oqchil sharoitda tugunchalarning to‘kilish darajasi 
pastligi bilan izohlanadi. 

O‘rtacha mahsuldor navlar guruhi: O‘rganilgan Wonderful va Al-shirin 
navlarida hosildorlik ko‘rsatkichlari mahalliy nazorat — Qozoqi anor darajasida 
shakllandi. Xususan, bir tupning mahsuldorligi Wonderful navida 16,0–16,9 kg 
(o‘rtacha 16,5 kg), Al-shirin navida 16,5–17,0 kg (o‘rtacha 16,8 kg) bo‘ldi. Maydon 
birligidagi hosildorlik esa mos ravishda 137,2 s/ga va 139,8 s/ga ni tashkil qilib, 
nazorat variantiga (141,7 s/ga) nisbatan sezilarli farq namoyon qilmadi. Bu holat 
xorijdan introduksiya qilingan ushbu navlarning vegetatsiya davrida mahalliy 
quruq-issiq iqlimga to‘liq moslashish jarayoni kechayotganligi va assimilyatsiya 
apparatining faolligi mahalliy sharoitda o‘rtacha diapazonda bo‘lganligi bilan 
bog‘liqdir.Tajriba ma’lumotlarining matematik-statistik tahlili natijalarning 
yuqori ishonchliligini ko‘rsatdi.  

Tajriba xatoligi (Sx, %) bir tup hosilida 0,4–0,8 % ni, maydon birligidagi 
hosildorlikda esa 0,2–0,4 % ni tashkil etib, 5% lik me’yordan sezilarli darajada 

past bo‘ldi. Eng kichik ishonchli farq (EKF05) ko‘rsatkichlari yillar bo‘yicha tup 
hosili uchun 0,3–0,4 kg, gektar hosildorligi uchun 0,9–1,9 s/ga oralig‘ida bo‘lib, 
o‘rganilgan istiqbolli navlar (Zubayda-667, Gyulashe, Kirmizi kabux) va nazorat 
o‘rtasidagi farqlar agronomik jihatdan to‘liq isbotlandi. 

Meva sifat parametrlari tahlil qilinganda har bir navning o‘ziga xos biometrik 
ko‘rsatkichlari aniqlandi. Bir dona mevaning bo‘yi (h), ko‘ndalang diametri (d1) 
va bo‘ylama diametri (d2) bo‘yicha nazorat — «Qozoqi anor» navida eng yirik 
o‘lchamlar (balandligi 6,5–12,2 sm, diametrlari 6,7–10,4 va 6,1–10,2 sm) qayd 
etildi. Meva vazni bo‘yicha ham nazorat navi 171–380 g bilan yetakchilik qildi. 
Istiqbolli navlar orasida esa eng yirik mevalar Zubayda-667 (195–330 g) va 
Gyulashe (180–310 g) navlarida shakllandi (2-jadval). 

2-jadval 
Surxondaryo viloyati sharoitida yetishtirilgan anor navlari mevalarining 

sifat ko‘rsatkichlari (2015-yilda barpo qilingan bog‘) 

Navlar nomi 

Bir mevaning o‘rtacha biometrik va sifat ko‘rsatkichlari 

balandligi, 
sm 

ko‘ndalang 
kesimi 

diametri, 
sm 

bo‘ylama 
kesimi 

diametri, 
sm 

o‘rtacha 
og‘irligi, g 

meva sharbatining 
umumiy 

qanddorligi, oBx% 

Qozoqi anor – 
nazorat 6,5-12,2 6,7-10,4 6,1-10,2 171-380 18,1 

Kirmizi kabux 6,4-7,6 6,0-7,2 6,6-7,3 170-295 16,0 
Wonderful 6,4-7,9 7,0-8,2 7,1-8,4 210-225 15,4 

Al-shirin 6,9-7,4 7,1-7,8 7,0-8,2 210-280 15,2 
Zubayda-667 6,1-8,8 7,6-8,1 7,2-7,9 195-330 18,5 

Gyulashe 6,6-8,9 6,8-7,5 6,2-7,8 180-310 17,5 
EKF05     0,3 
Sx, %     0,3 

 

2-jadval ma’lumotlariga ko‘ra, olib borilgan biometrik tahlillarga ko‘ra, meva 
hajmi va geometrik o‘lchamlari bo‘yicha nazorat — Qozoqi anor navida eng keng 
oraliqdagi tebranish diapazoni kuzatildi: 

meva balandligi (h) 6,5–12,2 sm, ko‘ndalang diametri (d1) 6,7–10,4 sm va 
bo‘ylama diametri (d2) 6,1–10,2 sm oralig‘ida shakllandi. Bu esa mahalliy xalq 
seleksiyasi navlariga xos bo‘lgan gomogenlikning pastligi, ya’ni shoxlardagi 
mevalarning turli o‘lchamda shakllanishi bilan izohlanadi.  

O’rganilgan navlar orasida Zubayda-667 va Gyulashe navlari standart 
o‘lchamlari va yuqori tovarbopligi bilan ajralib turdi. Xususan, Zubayda-667 
navida meva balandligi 6,1–8,8 sm, ko‘ndalang diametri 7,6–8,1 sm, bo‘ylama 
diametri 7,2–7,9 sm bo‘lib, shakli bir xil, tekis yumaloq-yassi ko‘rinish kasb 
etdi.Meva vazni (m) parametrida ham navlararo aniq tafovutlar belgilandi. Eng 
yirik mevalar diapazoni nazorat «Qozoqi anor» navida (171–380 g) kuzatildi. 
Istiqbolli navlar ichida Zubayda-667 navi mevalari 195–330 g va Gyulashe navi 
180–310 g vazn to‘plab, yirik tovar mevalar guruhini tashkil etdi. Wonderful 
(210–225 g), Al-shirin (210–280 g) va Kirmizi kabux (170–295 g) navlarida esa 
mevalar o‘rtacha kattalikdagi tovar vazniga ega bo‘ldi. 

Biokimyoviy sifat ko‘rsatkichi va qanddorlik darajasi. Meva sharbati 
tarkibidagi suvda eruvchan quruq moddalar miqdori mevaning ta’mi, iste’mol 
qiymati va qayta ishlash sanoati uchun yaroqliligini belgilovchi eng muhim 
mezondir. Dala refraktometri yordamida olingan tahlillar shuni ko‘rsatdiki, 
Zubayda-667 navi sharbatidagi quruq moddalar miqdori (qanddorlik) eng yuqori 
bo‘lib, 18,5 % (oBx)ni tashkil qildi va nazorat variantidan 0,4 % ga yuqori bo‘ldi. 
Bu holat mazkur nav barglarida fotosintez natijasida hosil bo‘lgan uglevodlarning 
mevalarga jadal oqib o‘tishi hamda quyosh insolyatsiyasidan unumli foydalanish 
xususiyati bilan bog‘liqdir.  

Nazorat — Qozoqi anor navida qanddorlik 18,1 % bo‘lgan holda, Gyulashe 
navida 17,5 %, Kirmizi kabux navida 16,0 %, Wonderful navida 15,4 % va Al-
shirin navida 15,2 % ko‘rsatkichlar qayd etildi. Qanddorlik bo‘yicha o‘tkazilgan 
dispersiya tahlili natijalari ham (EKF05 = 0,3; Sx, % = 0,3) navlararo biokimyoviy 
farqlarning aniq va statistik ishonchli ekanligini tasdiqladi. 

 

XULOSA 
1. Surxondaryo viloyati sharoitida o‘rganilgan anor navlari orasida 

hosildorlik salohiyati bo‘yicha Zubayda-667 (22,9 kg/tup; 190,8 s/ga), Gyulashe 
(22,8 kg/tup; 190,2 s/ga) va Kirmizi kabux (22,0 kg/tup; 183,5 s/ga) navlari 
nazorat «Qozoqi anor» naviga nisbatan gektariga 41,8–49,1 sentner qo‘shimcha 
hosil berib, yuqori natija ko‘rsatdi. 

2. Meva sifati va biokimyoviy tarkibi bo‘yicha Zubayda-667 navi o‘zining 
yirik mevalari (195–330 g) va meva sharbatining yuqori qanddorligi (18,5 %) 
bilan ajralib turdi.  

3. Surxondaryo viloyatining tuproq-iqlim sharoitida yuqori hosildor va sifatli 
anor yetishtirish uchun istiqbolli Zubayda-667, Gyulashe va Kirmizi kabux 
navlarini sanoat asosida keng maydonlarda yetishtirish tavsiya etiladi. 

